
ÇƏRÇİVƏSİNDƏ YERİNƏ YETİRİLMİŞ LAYİHƏ ÜZRƏ NƏŞRLƏR VƏ ELMİ NƏTİCƏ 

 

Yerləşdiyi coğrafi əhəmiyyətinə və enerji mənbəyinə görə “Avrasiyanın dayaq nöqtəsi” kimi 
xarakterizə olunan, eyni zamanda tarixən geosiyasi maraqların toqquşduğu bölgə olan Cənubi Qafqaza 
əsrlər boyu imperialist güclər sahib olmağı hədəfləmiş və bu yolda təhlükəli silah kimi başlıca rol oynayan 
ermənilərdən istifadə etmişlər. Heç təsadüfi deyildir ki, vaxtilə lokal xarakterli “erməni məsələsi” 
beynəlxalq rəqabətdə maraqları toqquşan böyük dövlətlərin təhrikləri nəticəsində ortaya çıxaraq qlobal bir 
problemə çevrilmişdir.  

Qeyd etmək lazımdır ki, erməni dövlətinin Cənubi Qafqazda qurulması məsələsi böyük güclərin 
geosiyasi planlarının nəticəsi olsa da, onu türk sivilizasiyasına qarşı bir təhdid olaraq da dəyərləndirmək 
mümkündür. Xüsusilə türk dünyası arasındakı əlaqələri təmin edən “türk qapısı” Naxçıvanın bu dövlətlər 
tərəfindən ermənilərə verilməsi cəhdlərinə də məhz bu aspektdə baxılmalıdır. Böyük dövlətləri əsl 
həqiqətdə heç də ermənilərin taleyi maraqlandırmamış, bu məsələdən yalnız bu bölgədə o dövrdən üzü 
bəri dəyişməyən geosiyasi, geoiqtisadi maraqları naminə istifadə etmişlər. 

Tədqiqat işinin dəyərini artıran ən vacib məqamlardan biri tarixi reallıqların öz obyektiv mahiyyətini 
qoruması baxımından Böyük Britaniyanın Milli Arxivlərində yer alan sənədlərdən istifadə edilməsidir. 
İngiltərə arxivləri ermənilərin törətdikləri cinayətlərlə bağlı reallıqların aşkara çıxarılmasında əsas rol 
oynayan qiymətli materiallara sahibdir. Bu sənədlərdə erməni faktorunun böyük güclər, xüsusilə də 
İngiltərə üçün əhəmiyyətini göstərən ingilis dövlət adamlarının öz aralarındakı yazışmaları və yüksək 
səviyyəli rəsmi şəxslər tərəfindən imzalanmış çox gizli raportlar mövcuddur. Həqiqətən də Böyük Britaniya 
arxivlərində yer alan sənədlər tarixi reallıqların ortaya çıxarılması və araşdırılan problemin daha obyektiv 
meyarlar içərisində dəyərləndirilməsi baxımından olduqca vacibdir. Çünki Qərb dünyasında ermənilər və 
onların havadarları istər Azərbaycan, istərsə də Türkiyədəki materialların obyektiv deyil, tərəfli olduğu 
yönündə təbliğat aparırlar. Əlbəttə, Azərbaycan və Türkiyə arxivlərində yer alan materiallar tarixi 
həqiqətlərin ortaya çıxmasında böyük önəmə sahibdir, lakin obyektiv dəyərini qoruması baxımından 
məsələnin başlıca olaraq Böyük Britaniyanın arxiv materialları əsasında tədqiq edilməsinin daha faydalı 
olacağı qənaətindəyik. Ermənilər tərəfindən törədilən cinayətlərin Azərbaycan və Türkiyə arxivlərində yer 
alan sənədlər əsasında isbatının Qərb ictimaiyyətində o qədər də inandırıcı olmadığını nəzərə alaraq və ya 
belə düşünərək, reallıqların məhz İngiltərə arxivlərindəki sənədlərə söykənərək aşkara çıxarılması qarşıya 
qoyulmuşdur. Bu materiallar türklərə qarşı XX əsrin əvvəllərində ermənilərdən baryer olaraq istifadə 
edildiyini, “erməni məsələsi”nin Böyük Güclərin birbaşa maraqları daxilində olduğunu, bu məqsədlə 
maliyyələşdirilən və hərbi baxımdan silahlandırılan erməni dəstələrinin 1917-1920-ci illər arasında Cənubi 
Qafqazda, xüsusilə də Azərbaycanda yerli əhaliyə qarşı sistemli soyqırımı siyasəti yeritdiklərini sübut edir. 
Düşünürük ki, erməni iddialarına tutarlı şəkildə cavab vermənin, əsas olaraq da dünya ictimaiyyətinə 
həqiqətləri çatdırmağın yolu digər materiallarla birlikdə, Böyük Britaniyadakı arxiv sənədlərinə də müraciət 
etməkdən keçir.  

Arxiv materialları ilə yanaşı rus, ingilis, türk, erməni alimlərinin və rəsmi nümayəndələrin tarixi sənəd 
mahiyyətindəki əsərlərinə də geniş yer verilmişdir. Hesab edirik ki, əldə edilən materialların təhlili Böyük 
Güclərin erməni məsələsi ilə bağlı siyasətinin müəyyən cəhətlərini yenidən gözdən keçirməyə, eyni 
zamanda tarix boyu bu istiqamətdə apardıqları siyasəti səciyyələndirən məqsəd və mahiyyətini daha geniş 
şəkildə anlamağa imkan yaradacaqdır.  

Aktuallığı və əhəmiyyəti nəzərə alınmaqla tədqiq olunan mövzunun elmi yeniliyi aşağıdakılardan 
ibarətdir: 

1. Vaxtilə geosiyasi rəqabətlərin nəticəsi kimi ərsəyə gətirilən “erməni məsələsi”nin beynəlxalq 
siyasətdəki yerini müəyyənləşdirilmişdir; 

2. Böyük dövlətlərin ayrı-ayrılıqda hər birinin ermənilər və Ermənistanla qarşı-lıqlı faydalanma və 
istifadə münasibətləri çərçivəsində formalaşan əməkdaşlıq-ları faktiki materiallar əsasında açılıb ortaya 
qoyulmuşdur;   

3. Elmi-tədqiqat işnin yazılması prosesində istifadə olunan mənbələrin müəyyən hissəsi ilk dəfə olaraq 
elmi dövriyyəyə gətirilmişdir; 



4. Problemin tarixi genezisinin və geosiyasi köklərinin işıqlandırılması üçün Böyük Britaniyanın Milli 
Arxivlərində yer alan sənədlərdən istifadə olunmuşdur. Həqiqətən də İngiltərə arxivlərində yer alan 
sənədlər tarixi reallıqların ortaya çı-xarılması və araşdırılan problemin daha obyektiv kriterilər içərisində 
dəyərlən-dirilməsi baxımından olduqca vacibdir. 

5. Problem ilk dəfə kompleks şəkildə tədqiq edilmişdir; 
6. Tədqiqat işi ideoloji konsepsiyalardan azad, qərəzsiz, mövcud gerçəkliyə ol-duğu kimi yanaşma 

prinsipi əsasında hazırlanmışdır. 

